ReSPA и француските амбасади во Западен Балкан и Источното соседство ги здружуваат силите за да го олеснат аплицирањето на млади државни службеници за кратките меѓународни програми на INSP. За 2026 година, тие ќе ја поддржат учеството на одреден број избрани кандидати, со цел зајакнување на капацитетите и мобилноста на јавните службеници од двата региона. Оваа заедничка иницијатива има за цел да промовира соработка, размена на знаења и градење капацитети во контекст на реформите во јавната администрација, доброто владеење и европската интеграција. Се очекува иницијативата да донесе значајни резултати што ќе ги унапредат способностите и меѓународните мрежи на јавните службеници од Западен Балкан и Источното соседство.
Францускиот Национален институт за јавна служба — Institut national du Service public (INSP) — е водечка француска јавна институција за регрутирање, почетна обука и континуирана едукација на високи раководители и менаџери во државната администрација. INSP е основан во 2022 година, заменувајќи ја Националната школа за администрација (ENA), со пет главни мисии:
· Организирање на конкурси за високи државни службеници (преку национален конкурентен испит), 
· Обезбедување почетна обука за кандидатите што успешно ги положиле овие испити, 
· Спроведување програми за професионален развој за сегашни и идни високи раководители, 
· Спроведување и финансирање истражувачки активности во областа на јавните политики, 
· Развивање меѓународна соработка за споделување на експертизата на француската администрација, организирање обуки и прием на меѓународни студенти. 
Програмата
Три насочени кратки програми за обука
Кратките програми се одржуваат на англиски јазик и вклучуваат тематски и методолошки предавања, дополнети со практични работилници. Пристапот поттикнува размена на искуства меѓу учесниците и предавачите. За 2026 година, иницијативата ќе поддржи апликации за следните три програми:
Развивање експертиза за европски фондови (6 – 10 јули)
Пристапот до европски фондови бара многу повеќе од идентификување на достапни можности: потребно е солидно разбирање на проектно ориентираното опкружување во кое функционираат европските програми, како и јасно познавање на стратешките очекувања на Европската Унија, регулаторната рамка и критериумите за евалуација.
Апликантите мора да умеат да ги усогласат своите проекти со приоритетите на ЕУ, да ги структуираат според строги методолошки стандарди и да ја покажат својата способност за управување, следење и известување за финансираните активности. Оваа обука ќе им помогне на учесниците да стекнат појасно и посеопфатно разбирање на овие барања и пошироките стратешки прашања.
Индикативната програма, општите информации и формуларот за апликација се достапни преку соодветниот линк.
Преговарање во и со Европската Унија: европска економска дипломатија (29 септември – 3 октомври)
Европската Унија е производ на преговори. Нејзиниот повеќеслоен и комплексен систем на носење политики подразбира постојан процес на преговарање на различни нивоа и со различни актери. Специфичноста на системот на управување на ЕУ ја нагласува потребата од постигнување договор за заеднички интерес, и покрај постоењето на спротивставени интереси. Европскиот проект е постојан процес на усогласување на различностите со заедничките стремежи.
Надворешните, трговските и економските односи на Унијата се управуваат преку преговори. Ефективното преговарање во и со ЕУ бара длабоко разбирање на сложеноста и специфичноста на европските преговарачки процеси, како и способност за балансирање на моќта со политичка и дипломатска умешност.
Индикативната програма, општите информации и формуларот за апликација се достапни преку соодветниот линк.
Дипломатија во трансформација: прилагодување кон нови практики и глобални промени (30 ноември – 4 декември)
Современите дипломати мора да ги приспособат своите практики на сè покомплексни околности, комбинирајќи билатерални и мултилатерални преговори, конзуларни активности, координација со повеќе чинители и соработка со недржавни актери. Климатските промени, глобалното здравје, сајбер-безбедноста и родовата еднаквост денес се во сржта на дипломатските агенди.
Оваа програма ги разгледува новите дипломатски практики преку експертски предавања, тематски дискусии и практични симулации. Целта е да се зајакне разбирањето на современите дипломатски предизвици и да се развијат конкретни вештини за преговарање, комуникација и стратешко позиционирање, со што учесниците ќе можат поефикасно да дејствуваат во брзо променливото меѓународно опкружување. Обуката се организира во партнерство со Дипломатско-конзуларната академија на француското Министерство за Европа и надворешни работи.
Индикативната програма, општите информации и формуларот за апликација се достапни преку соодветниот линк.
Профил на учесниците
Основни критериуми за подобност
· Да се државни службеници од: Албанија, Ерменија, Босна и Херцеговина, Косово*, Северна Македонија, Молдавија, Црна Гора, Србија или Украина 
· Да бидат официјално номинирани од својата институција 
· Да работат во: 
· Министерство за надворешни работи (за програмата „Дипломатија во трансформација“), или 
· Министерство задолжено за европска интеграција, или 
· Друга јавна институција што работи на европски прашања 
· Да бидат помлади од 35 години 
· Да имаат најмалку 2 години професионално искуство поврзано со избраната обука 
· Одлично познавање на англиски јазик 
Поддршка за избраните кандидати
Избраните кандидати ќе добијат целосна поддршка што вклучува:
· Котизација за INSP 
· Повратен авионски билет до/од Париз 
· Сместување (индивидуални студио-апартмани) 
· Дневница: 120 евра дневно (покрај сместувањето) 
· Здравствено и социјално осигурување за времетраењето на престојот во Франција 
Постапка за аплицирање
Изборот на кандидати се спроведува преку конкурентна постапка:
1. ДВОСТЕПЕНА ПОСТАПКА ЗА АПЛИЦИРАЊЕ – КРАЕН РОК: 28 МАЈ 2026
Секој кандидат треба да изврши онлајн пред-регистрација на порталот на INSP, а потоа да испрати формално барање за апликација до релевантната француска амбасада.
2. ФАЗА НА ПРЕДСЕЛЕКЦИЈА – ОД 8 ЈУНИ НАТАМУ
Секоја француска амбасада врши предселекција на две апликации и ги информира сите кандидати за резултатите од предселекцијата од 8 јуни па натаму. Предселектираните кандидати ќе бидат поканети да ги пополнат формуларите за финансиска поддршка.
3. ФИНАЛНА СЕЛЕКЦИЈА
Финалниот избор го врши исклучиво INSP и резултатите директно им се соопштуваат на предселектираните кандидати.

